
Abstract: The article examines the role of the great classical poet of the 
Karakalpak people, Ajiniyaz Qosibay uly (1824–1878), in the formation and 
development of the Karakalpak written literary language.

Kirisiw. Ájiniyaz shayırdıń  ómirin  hám  ádebiy  miyrasın 
úyreniw XX ásirdiń 30-jıllarınan baslandı.

Shayırdıń ádebiy dóretpeleri  ádebiyattanıw baǵdarında hár 
tárepleme  izertlendi.  Eń  dáslep  N.Dáwqaraevtıń  kandidatlıq 
dissertatsiyasında [10] Ájiniyaz dóretpelerine ayrıqsha toqtap, oǵan 
joqarı  baha  beredi.  Sonday-aq,  bul  baǵdarda  Q.Ayımbetov  [2], 
A.Murtazaev  [20],  A.Pirnazarov  [23],  K.Mámbetov  [19], 
Q.Sultanov  [25],  B.Qálimbetov  [15],  Q.Bayniyazov  [7], 
A.Paxratdinov  [22],  Q.Járimbetov  [11],  K.Allambergenov  [3], 
K.Qurambaev [18], B.Genjemuratov [8], A.Hayitmetov [27] hám 
t.b.  kóplegen  ilimpazlardıń  miynetleri,  monografiyaları, 
dissertatsiya hám maqalaları jarıq kórdi. 

Sonıń  menen  birge,  shayırdıń  jámiyetlik-siyasiy,  filosofiyalıq,  etika-
estetikalıq hám pedagogikalıq kózqarasları  da ilimiy-izertlew obyektine aylandı. 
Ájiniyaz  shıǵarmaları  pedagogika  iliminiń  kózqarasınan  Ó.Álewovtıń  [5], 
J.Qayırbaevtıń [16],  Z.Seytovanıń [24],  P.Yusupovanıń [29],  B.Ataxanovtıń [4], 
A.Ismaylovanıń [13] miynetlerinde izertlenildi. Shayır shıǵarmaların xalıq tariyxı 
menen salıstırmalı izertlew akademik S.Kamalovtıń «Ájiniyaz shıǵarmalarındaǵı 
tariyxıy hám etnografiyalıq maǵlıwmatlar», M.Tlewmuratovtıń [26] «Qaraqalpaq 
hám ózbek xalıqlarınıń mádeniy baylanıslarınıń tariyxınan» atlı maqalalarında óz 
sáwleleniwin  taptı.  Sonday-aq,  filosofiya  ilimleriniń  kózqarasınan  izertlew 
J.Bazarbaevtıń [6] maqalalarında kórinedi. 

Ájiniyaz  shıǵarmaları  tiliniń  fonetika-morfologiyalıq  hám  leksika-
semantikalıq ózgeshelikleri avtor (G.Karlıbaeva) tárepinen arnawlı izertlenildi [17].

Materiallar hám metodlar. Qaraqalpaq ádebiy tiliniń rawajlanıwı ózine tán 
ózgesheliklerge iye bolıp, jazba ádebiy tildiń qáliplesiwinde tiykarǵı eki dárek kózge 
taslanadı. Birinshisi, qaraqalpaq xalqınıń qazaq hám noǵay xalıqları menen birlikte 
Altın  Orda  dáwirinde  urıwlıq,  qáwimlik  birlespelerden  xalıq  bolıp  qáliplesiw 
dáwirine sáykes keledi. Ilimpazlardıń anıqlawına qaraǵanda XIV ásirdiń aqırı XV 
ásirdiń baslarında dáslep qazaq xalqı óziniń xanlıǵın tiklep noǵaylı ordasınan ajıralıp 
shıǵadı. Noǵaylı ordasında qaraqalpaq xalqı da xalıq bolıp qáliplesip 1391-jılı ámir 
Edigeniń basshılıǵında xanlıǵın tikleydi. Akademik S.Kamalovtıń kórsetiwinshe, 
qaraqalpaq  xalqınıń  mámleketshiligi  tariyxı  usı  dáwirden  baslanadı.  Noǵaylı 
dáwirinde  burın  urıwlıq-qáwimlik  birlespelerge  ajıralǵan  túrde  jasap  kelgen 
qaraqalpaqlar xalıq bolıp qáliplesedi. Bul dáwirde qaraqalpaq xalqınıń bay awızeki 
ádebiyatı  –  dástanlar,  xalıq  qosıqları,  ertekler,  naqıl-maqallar,  jumbaqlar  payda 
boldı. Bul awızeki folklorlıq dóretpelerdiń tili xalqımızdıń awızeki sóylew tiline 
salıstırǵanda kórkemlik dárejesi joqarı, tili ısılǵan, pikirdi kórkemlep bayanlawdıń 
usılları jetiliskenligi menen ajıralıp turadı. Solay etip, awızeki xalıq dóretpeleriniń 
tili  ádebiy  tildiń  normalasıwınıń  dáslepki  kórinisleri  boldı.  Qaraqalpaq xalqınıń 
talantlı jıraw-shayırları – Asan qayǵı, Soppaslı Sıpıra jıraw, Dospambet, Shalkiyiz, 
Múyten  jırawlar,  Jiyrensheniń  sheshenlik  sózleri  ádebiy  tildiń  usınday  awızeki 
túrinde  dóretildi  hám  keń  xalıq  arasına  tarqaldı.  Bunday  usıl  menen  kórkem 
shıǵarma  dóretiw  qaraqalpaq  xalqında  XIX  ásirge  shekem  dawam  etti.  Jiyen 
jırawdıń  XVIII  ásirde  dóretilgen  «Posqan  el»  poeması  hám  basqa  da  terme 
tolǵawları ádebiy tildiń awızeki túrinde dóretilgen shıǵarmalar esaplanadı.

Qaraqalpaq  xalqınıń  ózleriniń  ata  mákanı  bolǵan  Xorezm oypatına,  Aral 
teńiziniń qubla jaǵalawlarına kelip tolıq ornalasıwı xalqımızdıń mádeniy dárejesiniń 
joqarılawına  tásir  jasadı.  Akademik  S.Kamalovtıń  kórsetiwine  qaraǵanda,  XIX 
ásirdiń basında Qaraqalpaqstanda sanawlı  meshit-medreseler  bolǵan bolsa,  XIX 
ásirdiń aqırında olardıń sanı segiz júzden astı [14]. Xalqımızdıń otırıqshı turmısqa 
beyimlesiwi, mádeniy dárejesiniń joqarılawına usı meshit-medreselerde ilim-bilim 
beriwdiń  nátiyjesinde  ámelge  asırıldı.  Bul  meshit-medreselerde  islam  dinine 
baylanıslı Quran, hádisler hám basqa da diniy kitaplar menen birge shıǵıstıń ullı 
oyshılları  – Nawayı,  Fizuliy,  Bedil,  Fadriddin Attardıń miynetleri  oqıtıldı.  XIX 
ásirdegi  qaraqalpaq  shayırları  Kúnxoja awıllıq  medresede oqıǵan bolsa,  Berdaq 
Qaraqum iyshan medresesinde bilim aldı. Al, Ájiniyaz Qosıbay ulı dáslep Elmurat 

axun  meshitinde,  sońınan  Xiywa  qalasında  Orta  Aziyadaǵı  eń  belgili  bolǵan 
Sherǵazı xan hám Qutlımurat inaq medreselerinde tereń bilim alıp, óz zamanında 
qaraqalpaqlar arasında jetik bilimdan adam boldı. Akademik V.V.Vinogradovtıń hár 
bir xalıqtıń jazba ádebiy tiliniń payda bolıwı hám rawajlanıw basqıshların úyreniw 
máselesin  sol  xalıqtıń  bilim  beriw  mákemeleriniń  qáliplesiwi  hám rawajlanıwı 
menen baylanıslı izertlewdiń zárúrligi tuwralı pikirleri haqıyqatlıqqa tuwra keledi. 
Sebebi, qaraqalpaq xalqınıń jámiyetlik turmısında da dáslepki bilim, ilim orayları 
bolǵan bul meshit-medreselerdiń áhmiyeti úlken boldı. Ájiniyazdıń dúnyatanımınıń, 
poetikalıq  dástúrleriniń  qáliplesiwinde,  álbette,  ol  jasaǵan  dáwirdiń  tariyxıy 
sharayatlarınıń,  dóretiwshilik  etken  mádeniyat  hám  ádebiy  ortalıqtıń  áhmiyeti 
ayrıqsha.  Ol  oqıǵan  Xiywa  medresesinde  teologiyalıq  (diniy)  pánler  qatarında 
belgili  dárejede  dúnyalıq  pánler,  sonday-aq,  sóz  óneri,  yaǵnıy  sheriyat  sabaǵı, 
mısalı,  Saadiy,  Nawayı,  Fizuliydiń  shıǵarmaları  úyrenilgen.  Ájiniyaz  xiywalı 
shayırlar Munis Xorezmiydi, Agahiydi, Kamil Xorezmiydi hám basqalardı jaqsı 
bilgen, olardıń ayırımları menen dóretiwshilik baylanısta bolǵan [12]. Solay etip, 
Ájiniyaz Xiywa qalasında bay ádebiy ortalıqqa duwshaker boladı.  Bul jerde ol, 
birinshiden,  arab-parsı  tillerindegi  kórkem ádebiyat  shıǵarmaları  menen keńnen 
tanıstı, ekinshiden, shıǵıstıń ullı shayırları Fizuliy, Nawayı, Maqtımqulı usaǵan ullı 
shayırlardıń dóretiwshilik dástúrlerin jetik ózlestiredi, úshinshiden, ózine zamanlas 
shayırlar  menen  tikkeley  baylanıslar  jasaydı.  Ol  shıǵıs  ádebiyatı  klassikleriniń 
shıǵarmaların ózi úyrenip ǵana qoymastan, olardı qaraqalpaq tiline awdaradı hám 
xalıq arasına keńnen taratadı. 

Nátiyje.  Solay etip, qaraqalpaq jazba ádebiy tiliniń tariyxında bul dáwirde 
tiykarǵı eki baǵdar payda boldı. Birinshi baǵdar – qaraqalpaq xalqında burınnan 
qáliplesken ulıwma xalıqlıq sóylew tiline tiykarlanıp kórkem shıǵarma dóretiwdiń 
dástúri,  ekinshi  baǵdar  –  bir  neshe  ásirlerden  berli  túrkiy  xalıqlarınıń  mádeniy 
ómirinde  úlken  orın  iyeleytuǵın  Orta  Aziyalıq  túrkiy  ádebiy  tiliniń  úlgisindegi 
kórkem shıǵarma dóretiw dástúri boldı.  Qaraqalpaq jazba ádebiyatı  hám ádebiy 
tiliniń qáliplesiwi túrkiy jazba ádebiyatı menen tıǵız baylanıslı. Orta Aziyalıq túrkiy 
ádebiy tili bul aymaqta jasaytuǵın túrkiy xalıqlarınıń barlıǵı ushın ortaq boldı. Bul 
jazba ádebiy tilde túrkiy xalıqlarınıń kóp ásirlik sóz mádeniyatı jámlendi. Hár bir 
túrkiy xalıqta bul tildiń jergilikli  variantları  qáliplesip,  onda sol tilde sóylewshi 
xalıqtıń sóylew tili birlikleri aylanısqa qosıldı. XIX ásirdiń ekinshi yarımında Orta 
Aziyalıq  túrkiy  ádebiy  tiliniń  qaraqalpaqsha  variantı  qálipleskenin  yuridikalıq 
hújjetler  menen  qaraqalpaq  klassik  shayırlarınıń  qoljazba  nusqaları,  xalıq 
dástanlarınıń qoljazba kóshirmeleri dálilleydi. Orta Aziyalıq túrkiy ádebiy tili arab 
grafikasında jazılǵan epikalıq shıǵarmalar «Alpamıs», «Edige» tiline az tásir etken 
bolsa, Ájiniyaz shıǵarmaları hám rásmiy hújjetlerdiń tiline kúshli tásir jasaǵanın 
kóremiz [1]. 

Berdaq Ǵarǵabay ulı  qaraqalpaq xalqınıń awızeki sóylew tiline tiykarlana 
otırıp,  ádebiy  dóretiwshiliktiń  qaraqalpaq  xalqında  qáliplesken  awızeki  túrinde 
kóplegen  shıǵarmalar  dóretken,  duwtarǵa  salıp  aytıp  baqsıshılıq  penen  de 
shuǵıllanǵan. Shayır óziniń hár bir sóziniń xalıq ushın túsinikli bolıwına háreket 
etken, «Ózim amiy, tilim túrkiy, Joqtı arab-parsım meniń», – dep jazǵan. Solay bolsa 
da,  Berdaqtıń  «Jaqsıraq»,  «Xalıq  ushın»,  «Aqıbet»,  «Pana ber»,  «Shejire» hám 

«
O

‘Z
B

E
K

IS
T

O
N

 O
L

IM
A

 A
Y

O
L

L
A

R
IN

IN
G

 M
A

M
L

A
K

A
T

 T
A

R
A

Q
Q

IY
O

T
IG

A
 Q

O
‘S

H
A

Y
O

T
G

A
N

 H
IS

S
A

S
I»

X
A

L
Q

A
R

O
 I

L
M

IY
-A

M
A

L
IY

 K
O

N
F

E
R

E
N

S
IY

A
N

U
K

U
S

 ·
 2

0
2

6

839
Karlıbaeva G.E. DOI 10.66073/ReFocus-Conf/0910166

https://doi.org/10.66073/ReFocus-Conf/0910166


«Xorezm» poemalarında  Orta  Aziyalıq  túrkiy  ádebiy  tiliniń  tásiri  ayqın  kózge 
taslanadı.  Al,  Ájiniyaz  óziniń  dóretiwshiliginde  shıǵıs  klassikleriniń  kórkem 
shıǵarma  dóretiw  sheberligin  tereń  ózlestirgeni  menen  ajıralıp  turadı.  Ulıwma 
xalıqlıq til tiykarında qaraqalpaq milliy ádebiy tiliniń qáliplesiwinde sol dástúrlerden 
ádebiy til talaplarına sáykes paydalanıw arqalı qaraqalpaq ádebiy tiliniń ulıwma 
xalıqlıq  normalarınıń  turaqlasıwında  qaraqalpaq  ádebiyatı  klassikleriniń  ishinde 
Ájiniyaz shayırdıń ornı girewli boldı. Ol qaraqalpaq ádebiyatına túrkiy tilles xalıqlar 
ushın ortaq bolǵan jazba ádebiy til dástúrlerin alıp kirdi.

Ájiniyaz óz zamanınıń jetik sóz sheberi bolıp, sol dáwirdegi qaraqalpaq tiliniń 
oǵada bay leksikalıq, semantikalıq-stillik múmkinshiliklerin tereń ózlestirgen hám 
olardan sheberlik penen óz ornında paydalana bilgen. Ájiniyaz  shayırdıń ádebiy 
dóretpeleriniń poetikalıq tiline baqlaw júritiwde onıń xalıqlıq til baylıqlarınan puqta 
paydalanǵanlıǵı,  xalıqlıq  til  onıń  dóretpeleriniń  tiykarǵı  quralı  sıpatında  xızmet 
atqarǵanlıǵı,  hár  qanday  obrazlılıq,  tásir  etiwshilik  sol  til  baylıqlarınıń  sheber 
qollanılıwında ekenligi ayqın kórinedi. Ájiniyaz – sóz tańlaw hám mánilik jaqtan 
sózlerdi bayıtıp qollanıwda, onı kórkem súwretlew quralına aylandıra biliwde óz 
sheberligin  kórsetken  ájayıp  kórkem  sóz  ustası.  Shayır  shıǵarmalarınıń  tili  – 
qaraqalpaq tiliniń sózlik quramına tiykarlanǵan obrazlı, kórkem til. Onda ulıwma 
qaraqalpaq  ádebiy  tilindegi  túrli  leksikalıq  qatlamlarǵa  tán  birlikler  keń 
paydalanılǵan. Onıń shıǵarmalarınıń tili qaraqalpaq jazba ádebiy tiliniń payda bolıw 
hám  qáliplesiw  ózgesheliklerin,  basqıshların  úyreniwde  úlken  derek  sıpatında 
xızmet etedi. 

Ájiniyaz  shıǵıstıń  klassik  poeziyasın  eń  jetik  bilgen,  onıń  ásirler  boyı 
qáliplesken uzaq dástúrlerin hám tájiriybelerin tereń ózlestirgen  shayır sıpatında 
qaraqalpaq klassik poeziyasın janr hám forma jaǵınan da, kórkemlik tárepten de hár 
tárepleme bayıttı,  onıń  jazba  ádebiyatın  keńnen tereńlestirdi.  Onıń  qosıqlarında 
pikirdi kórkemlep bayanlaw joqarı dárejege kóterildi. Tildiń kórkemlew qurallarınan 
sheber paydalanıwı, tilge ruwxıy-estetikalıq qubılıs sıpatında qatnas jasawı, sózlerdi 
sheberlik penen paydalanıwı jaǵınan Ájiniyaz dóretiwshiligi ayrıqsha orın iyeleydi. 
Ol  óz  dóretiwshiliginde  shıǵıs  klassikleriniń  poeziyasınıń  kórnekli  wákilleri  – 
Nawayı, Fizuliy, Maqtımqulı hám túrkiy xalıqları arasına qoljazba túrde tarqalǵan 
qıssalardı  tereń  úyrengen,  olardı  rawajlandırǵan,  bayıtqan.  Bul  tuwralı  prof. 
D.Nasırov «Berdaq hám Ájiniyaz shıǵarmalarında kitabıy tilge tán bolǵan sózler 
ushırasqanı  menen,  tiykarınan,  olardıń  shıǵarmalarınıń  tilin  ulıwma  xalıqlıq 
qaraqalpaq sóylew tiliniń sheberlik penen qayta islengen túri» – dep jazadı hám bul 
shayırlardıń qaraqalpaq jazba ádebiy tiline qosqan úlesin joqarı  bahalaydı  [21]. 
Solay  etip,  Ájiniyaz  óz  zamanındaǵı  túrkiy  xalıqlar  mádeniyatına,  ádebiyatına 
ortaqlıǵın birinshi bolıp dálillegen belgili dárejede aǵartıwshı, oyatıwshı, qaraqalpaq 
ádebiyatı  ushın  renesanslıq-oyatıwshılıq  ruwxındaǵı  miyrasların  dóretken  shayır 
sıpatında dúnyaǵa keldi. 

Haqıyqatında  da,  Ájiniyaz  dóretpeleriniń  mazmunı,  ol  mazmundı  beriw 
formaları, ásirese, tiliniń ózgeshelikleri menen ajıralıp turadı. Ájiniyaz – qaraqalpaq 
ádebiy tilin hár tárepleme bayıtqan,  tildi  kórkemlik jaqtan joqarı  dárejege,  jańa 
basqıshlarǵa  alıp  shıqqan  hám rawajlandırǵan  qaraqalpaq  ádebiyatınıń  kórnekli 
shayırı.  Bul haqqında akad.  H.Hamidov bılay jazadı:  «XVIII –  XIX ásirlerdegi 

qaraqalpaq shayırlarınıń ishinde óziniń dóretpeleri hám tili boyınsha ayrıqsha kózge 
túsetuǵın shayır – Ájiniyaz Qosıbay ulı. Onıń shıǵarmalarında, tilinde shıǵıstıń tásiri 
kóbirek seziledi. … Ol jergilikli ana tilin jaqsı biliwi menen birge, sol zamannıń 
elikleytuǵın  úlgisi  bolǵan  shıǵıs  mádeniyatın,  tillerin  hám Orta  Aziyalıq  jazba 
ádebiy  túrkiy  tilin  jaqsı  bilgen  hám  onı  óz  ana  tili  –  qaraqalpaq  tili  menen 
baylanıstıra alǵan. Ájiniyazdıń taǵı da ózgesheliginiń biri  – onıń tvorchestvosınıń 
jazba ádebiy tilge qatnaslıǵı. Onıń usı traditsiyaǵa tikkeley qatnasın, sońǵı jılları 
tabılǵan  shıǵarmalarınıń  qoljazba  nusqaları  tolıq  ayqınlaydı»  [28].  Sonday-aq, 
filologiya  ilimleriniń  doktorı  N.Dáwqaraev:  «Ájiniyaz  XIX  ásirdiń  basqa 
shayırlarınday jay sawatlı adam emes. Ol arab, parsı tilin, ózbekshe eski ádebiy tildi 
jaqsı bilgen» [9], – dep jazadı. Al, Ózbekstan hám Qaraqalpaqstan xalıq  shayırı 
I.Yusupov: 

Ayt, sen, Ájiniyazdıń qosıqlarınan!
Jılasın yar ıshqı bawırın keskenler,
Eńiresin elinen ayra túskenler,
Ayt, sen, Ájiniyazdıń qosıqlarınan!
Juldızlardı jerge úńiltpek bolsań,
Jaman shayırlardı túńiltpek bolsań,
Eger men ólgende tiriltpek bolsań,
Ayt, sen, Ájiniyazdıń  qosıqlarınan! –  dep  ullı  talant  iyesine  degen  tereń 

húrmetin bildiredi. 
Juwmaq. Tereń bilim hám ilim, joqarı mádeniyat, mánawiyat iyesi bolǵan 

Ájiniyaz  shıǵıs  poeziyası  dástúrlerine  súyengen  halda,  qaraqalpaq  qosıq  janrın 
filosofiyalıq jaqtan bayıttı, shuwmaqlarǵa saltanatlı, ájayıp, tilsimli, ráńbáreń túr 
baǵıshladı, qaraqalpaq jazba ádebiyatın jańa, burın kórilmegen basqıshqa kótergen 
qábiletli  talant  iyesi.  Onıń  shıǵarmaları  tutası  menen  XIX  ásir  qaraqalpaq 
poeziyasınıń  gúltajı  esaplanadı.  Shayır  qosıqlarınıń  qay-qaysısı  da  tereń  lirizm 
menen  qandırılǵan,  adamnıń  ishki  tuyǵı-sezimlerin  tolqınlandırıp  jiberetuǵın 
qúdiretke iye bolıp, olardan hár bir oqıwshı ruwxıy mádet aladı, ilhamlanadı.

Solay  etip,  Ájiniyaz  shıǵarmalarınıń  tili  XIX  ásirdegi  qaraqalpaq  milliy 
ádebiy tiliniń rawajlanıw baǵdarların tolıq sáwlelendirip, qaraqalpaq jazba ádebiy 
tiliniń qáliplesiwinde tiykarǵı orındı iyeleydi. 

